
MINTAQADA TURIZM 
SOHASINI RIVOJLANTIRISH 

ISTIQBOLLARI

Isomiddinov Inomjon Qurvonali o‘g‘li
Toshkent davlat iqtisodiyot universiteti doktoranti

Annotatsiya: Ushbu maqolada mintaqa iqtisodiyotini rivojlantirishda turizm sohasining roli ko‘rsatib berilgan. Shuningdek, 
mintaqada turizm sohasining hozirgi holati tahlil qilinib, uni istiqbolda rivojlantirish bo‘yicha xulosa, taklif va tavsiyalar 
berilgan.

Kalit so‘zlar: mintaqa, hudud, kompleks, turizm, sayyoh, omil, turistik infratuzilma, ekoturizm, rekreatsion turizm, agro-
turizm.

Abstract: In this article the role of tourism sector on development of the economy of the region is shown. And also, the 
current condition of tourism sector of the region is analysed, conclusions, suggestions and recommendations are given 
for further development of this sector.

Key words: region, territory, complex, tourism, tourist, factor, tourist infrastructure, ecotourism, recreational tourism, agro-
tourism.

Аннотация: В статье показаны роль сферы туризм в экономическом развитии региона. А также, анализировано 
нынешнее состояние сферы туризм в регионе, даны выводы, предложения и рекомендации по дальнейшему 
развитию этой сферы.

Ключевые слова: регион, территория, комплекс, туризм, турист, фактор, туристская инфраструктура, экотуризм, 
рекреационный туризм, агротуризм.

K I R I S H
Iqtisodiyotni modernizatsiyalash va aholi farovonligini oshirish sharoitida mintaqalarni kompleks rivoj-

lantirish alohida o‘rin tutadi. Xususan, Prezidentimiz Sh. M. Mirziyoyevning Vazirlar Mahkamasining “mam-
lakatimizni 2016-yildagi ijtimoiy-iqtisodiy rivojlantirish yakunlarini har tomonlama tahlil qilish hamda respub-
lika hukumatining 2017-yil uchun iqtisodiy va ijtimoiy dasturi eng muhim yo‘nalishlari va ustuvor vazifalarini 
belgilashga bag‘ishlangan kengaytirilgan majlisi”dagi ma’ruzasida hududlarni kompleks va intensiv ravishda 
rivojlantirish borasida qabul qilingan yangi maqsadli dasturlarni amalga oshirish bo‘yicha muhim vazifa va cho-
ralarni belgilab berdilar [1].

Bu chora-tadbirlar Prezidentimizning hududlarda bo‘lgan safarlarida yanada ustuvor ahamiyatga ega bo‘ldi. 
Xususan, Prezidentimiz o‘zining 2017-yil 27-yanvardagi Xorazm viloyatiga tashrifi mobaynida “Xorazm viloyati 
hududlarini ijtimoiy-iqtisodiy rivojlantirish, aholi turmush darajasini yaxshilashga doir qo‘shimcha chora tadbirlar 
dasturi” ishlab chiqilganini va 2017-yil 17-yanvardagi maxsus qaror bilan tasdiqlanganligini aytib o‘tdilar [11].

Mintaqalarni kompleks rivojlantirishga mintaqa xususiyatlaridan kelib chiqib yondashish lozim. Aynan, 
O‘zbekiston Respublikasi va uning mintaqalari (Samarqand, Buxoro, Xorazm)ga xos bo‘lgan xususiyatlardan 
biri – turizm sohasidir.

Xususan, Prezidentimiz viloyatning turizm sohasi mutaxassislari bilan uchrashuvida kelgusida mam-
lakatimizni barqaror rivojlantirishda turizm sohasini muhim o‘rin egallashini, ushbu tarmoqni taraqqiy topishiga 
davlatimiz tomonidan katta e’tibor berilayotganini alohida ta’kidladilar.

Shu bilan birgalikda, Prezidentimiz o‘z nutqida, sayyohlik mamlakatimiz valyuta tushumlarini ko‘payti-
rishning muhim manbai bo‘lishi bilan birga eng asosiysi yuzlab ish o‘rinlarini ochish imkonini berishini aytib 
o‘tdilar [11].

M A V Z U G A  O I D  A D A B I Y O T L A R  T A H L I L I
Rossiyalik iqtisodchi olim M.A.Vinokurov turizmga “Turizm – bu hordiq chiqarish, davolanish, sport bilan 

shug‘ullanish, ziyorat qilish, biznes qilish maqsadida inson tomonidan bo‘sh vaqtda amalga oshiriladigan sayo-
hatdir”, deb ta’rif bergan [8].

O‘zbekistonlik iqtisodchi olim I.S.To‘xliyevning ta’rifiga ko‘ra, turizm – bu turistlar tomonidan amalga oshiri-
luvchi, aniq belgilangan turistik maqsadlarga ega ommaviy sayohatlar turidir [4].

Fikrimizcha, turizm – bu dam olishni tashkillashtirishning murakkab va ommaviy hodisasi va shakli, tashqi 
dunyoni bilish uchun imkon, xizmatlar va biznes sohasida mintaqalararo va xalqaro hamkorlik maydoni, mintaqa 
va davlat siyosatining bir qismi hisoblanadi.

Avvalo, turizmni rivojlantirish o‘ziga xos tabiatiga ko‘ra bir qator resurslarga, shu jumladan, geografik omil 
va mintaqa xususiyatlariga bog‘liqdir. Shuning uchun ham yuqori turizm salohiyatiga ega bo‘lgan O‘zbekis-
 ton Respublikasida turizm sohasini rivojlantirishni maqsad qilar ekanmiz, buni amalga oshirishga mintaqaviy 
jihatdan yondashish lozim. Chunki, mintaqalarda turizmni rivojlantirish butun bir mamlakat turizm sohasining 
rivojlanishiga hissa qo‘shadi.

Mintaqaviy turizmga Rossiyalik iqtisodchi Ye.A.Zaliznyak “Mintaqaviy turizm – bu ma’lum bir hududdagi 
turistik ehtiyojlarning qondirilishi va uning rivojlanishi uchun zarur bo‘lgan bir-biri bilan o‘zaro bog‘liq bo‘lgan 
funksiyalarni bajarish uchun tashkil qilingan murakkab tizimdir”, deb ta’rif bergan [7].

Mintaqaviy turizmni rivojlantirishda turizm bozori muhim o‘rin tutadi. Rossiyalik iqtisodchi I.T.Balabanovning 
fikricha, “Turizm bozori ‒ turistik mahsulot iste’molchilari va sotuvchilari o‘rtasidagi iqtisodiy munosabatlar 
yig‘indisidan iborat” [5].

Mintaqaviy turizm bozorining asosiy obyektlaridan biri–turistik xizmatlar bo‘lib, Rossiyalik iqtisodchilar 
I.V.Zorin va V.A.Kvartalnovlar turistik xizmatlarga quyidagicha ta’rif beradilar: Turistik xizmatlar ‒ bu turistik ehti-
yojlarni qondiruvchi asosiy, qo‘shimcha va kompleks xizmatlar majmuidir. Ular asosiy xizmatlarga sayyohlikni 
tashkil qilish va o‘tkazish uchun zarur xizmatlar, qo‘shimcha xizmatlarga sayohat o‘z ichiga olmagan va ehtiyoj 
bo‘lgan holda dam olish joyida taqdim qilinadigan xizmatlar, kompleks xizmatlarga chiptada kafolatlangan 
tu ristik xizmatlar majmuini kiritganlar [6].

Xorijiy sayyohlarga ko‘rsatiladigan har qanday turistik xizmatlar eksport qilish bilan barobar bo‘lib, bu 
chetdan keladigan valyuta tushumlarini ko‘payishiga zamin yaratadi.

T A D Q I Q O T  M E T O D O L O G I YA S I
Tadqiqotda qiyosiy tahlil, mantiqiy tahlil, tizimli tahlil, statistik guruhlash, sintez, SWOT-tahlil, induksiya, 

deduksiya va suhbat usullaridan foydalanildi.

T A H L I L  V A  N A T I J A L A R

1-jadval: 2015-2016-yillarda viloyatda jami qabul qilingan sayyohlar (ming kishi)

№ 
Jami qabul qilingan sayyohlar,

2015-yil 2016-yil
shu jumladan:

1 2 3 4 5

1 O‘zbekiston Respublikasi fuqarolari 22,767 29,201 28

2 Xorijiy fuqarolar 34,822 40,014 15

3 MDH mamlakatlari fuqarorlari 5,767 6,600 14

Jami 63,356 75,815 20

Mintaqada turizm sohasini rivojlantirishga bir necha omillar ta’sir qilib, ularning asosiylari quyidagilar hi -
soblanadi:

2-jadval: Mintaqaviy turizmni rivojlantirishning asosiy shartlari
Асосий блоклар Тузилмавий элементлар 

1 2

Turistik resurs omillar

- tabiiy-geografik resurslar;

- tarixiy-madaniy resurslar;

- zamonaviy turistik resurslar. Bular mintaqaviy turizmning rivojlanish asoslarini tashkil etadi.

Ijtimoiy-iqtisodiy omillar

- turistik ehtiyojlarning bajarilishi;

- mahalliy ishchi kuchi bilan ta’minlanganlik;

- turizmning rivojlangan turlari haqida ma’lumotlarning mavjudligi.

Tashkiliy-boshqaruv 
omillar

- mintaqada turistik faoliyatning tashkil etilishi va uning moliyalashtirilishi;

- turistik infratuzilmalarni rivojlantirish;

- mintaqaning transport imkoniyatlari;

- turizmni rivojlantirishni mintaqaviy rejalashtirish va boshqarish;

- mintaqadagi turistlarning xavfsizligini ta’minlash.

Ijtimoiy-iqtisodiy omillar. Turistik ehtiyojlarning bajarilishiga diqqatimizni qaratadigan bo‘lsak, viloyatda 
xorijiy va mahalliy sayyohlarga ko‘rsatilgan jami xizmatlar hajmi 2015-yilda 8757,2 mln. so‘m va 2016-yilda 
11389,9 mln so‘mdan ortiqni tashkil qilib, 2016-yilda 2015-yilga nisbatan 30 foizga oshgan.

Bundan tashqari, xorijiy sayyohlarga ko‘rsatilgan eksport xizmati hajmi 2015-yilda 1,9 mln.dollarni va 2016-
yilda 2,3 mln AQSH dollarini tashkil qilib, 20 foizdan oshgan [10].

Turistik ehtiyojlarni bajarilishi uchun xizmat qiladigan sayyohlik tashkilotlari soni 2012- yildagi 36 tadan 
2016-yilda 72 taga, shundan, mehmonxonalar soni 23 tadan 52 taga (Urganch shahrida 12 ta, Xiva tumanida 
34 ta, Hazorasp tumanida 4 ta va Gurlan tumanida 2 ta), turoperator va turagentlik faoliyati bilan shug‘ullanuv-
 chi tashkilotlar soni 7 tadan 20 taga yetdi (Urganch shahrida 9ta, Xiva tumanida 8ta, Urganch tumanida 1 ta, 
Xazorasp tumanida 1 ta va Bog‘ot tumanida 1 ta) (2-rasm).

2-rasm: 2012-2016-yillarda Xorazm viloyati turizm sohasida faoliyat ko‘rsatuvchi tashkilotlar sonining o‘sish 
dinamikasi [10]

Shu bilan birgalikda, viloyatda turizm sohasida mahalliy ishchi kuchi bilan ta’minlanganlik darajasi ham 
yil sayin o‘sib bormoqda. Jumladan, 2008-yildan UrDU “Turizm va iqtisodiyot fakulteti” tarkibida “Turizm” kafe-
drasiga asos solinib, bakalavr mutaxassislar tayyorlana boshlandi va 2013-yildan ushbu kafedrada “Turizm 
(faoliyat turlari)” mutaxassisligi bo‘yicha magistratura ta’limi tashkil etildi. “Turizm” yo‘nalishi bo‘yicha 2016- 
yilgacha 238 nafar bakalavrlar va 8 nafar magistrantlar tayyorlandi. Shuningdek, viloyatda turizm mutaxassis-
ligiga ixtisoslashgan 3 ta kasb-hunar kollejlari mavjud bo‘lib, ulardan yiliga 390 nafarga yaqin mutaxassislar 
yetishib chiqmoqda.

Turizm bo‘yicha oliy va o‘rta maxsus ta’lim bitiruvchilaridan har yili 90-95 foizi turizm bo‘yicha ishga 
joylashib, soha rivojiga o‘z hissalarini qo‘shmoqdalar [9]. Turizm bo‘yicha malakali kadrlar tayyorlash sohani 
mahalliy ishchi kuchi bilan ta’minlashga zamin yaratadi.

Mintaqada turizm sohasini rivojlantirishda turizmning rivojlangan turlari haqidagi ma’lumotlarga ega bo‘lish 
va ularni amaliyotga tatbiq etish muhimdir. Xorazm viloyatida keyingi yillarda zamonaviy turizm turlaridan 
ekoturizm, rekreatsion turizm va agroturizm rivojlana boshladi. Qolaversa, ushbu zamonaviy turdagi turistik 
xizmatlarni rivojlantirish uchun viloyatda barcha imkoniyatlar mavjud (5-jadval).

Shuningdek, turizm sohasi bo‘yichi iqtisodchi olim, i.f.n., dots. U.R.Matyakubov bilan o‘tkazilgan suhbatda 
mintaqa iqtisodiyotini rivojlantirishda, xususan, qishloq joylarida aholi daromadini oshirish va mahalliy aholini 
ish bilan ta’minlashda bugungi kunda turizmning muhim yo‘nalishlaridan biri bo‘lgan agroturizm xizmatlarini 
tashkil qilinishi lozimligi va viloyatda ushbu turizm turini samarali rivojlantirish uchun barcha shart-sharoitlar 
mavjud ekanligi alohida qayd qilib o‘tildi. Jumladan, bugungi kunda Xorazm viloyatining Urganch, Yangibozor 
va Xiva tumanlarida mahalliy va xorijiy turistlarga sifatli va namunali xizmat ko‘rsatuvchi bir qancha agroturizm 
obyektlari barpo etilgan.

Tashkiliy-boshqaruv omillar. Mintaqada turistik faoliyatning tashkil etilishi va uni moliyalashtirilishi omilini 
ham e’tibordan chetda qoldirmaslik lozim. Xususan, bu borada Prezidentimizning “O‘zbekiston Respublikasi-
ning turizm sohasini jadal rivojlantirishni ta’minlash chora- tadbirlari to‘g‘risida”gi Farmonida respublikaning 
barcha mintaqalarida zamonaviy jahon standartlariga, turistlarning ehtiyoji va talablariga javob beradigan 
turizm industriyasi obyektlarini – mehmonxonalarni va joylashtirishning shu kabi vositalarini, umumiy ovqat-
lanish obyektlarini, transport-logistika tuzilmalarini, axborot markazlarini, madaniyat va sport muassasalarini 
jadal rivojlantirish, asosiy turizm yo‘nalishlari bo‘yicha yo‘l-transport va muhandislik-kommunikatsiya infratu-
zilmasini, yo‘l bo‘yi infratuzilmasini jadal qurish va rekonstruksiya qilish, ushbu maqsadlarni amalga oshirish 
uchun xorijiy investorlarni keng jalb etish orqali moliyalashtirish kabi yo‘nalishlar belgilab berilgan [2].

Viloyatda turistik infratuzilmani rivojlantirish borasida ham keyingi yillarda bir qator ijobiy va istiqbolli ishlar 
amalga oshirildi. Jumladan, 2015-yilda turistlarga yangi sayyohlik yo‘nalishlari taqdim qilish borasida Xiva 
tumanida “Bog‘i shamol”, “Xiva qorako‘l” fermerlik xo‘jaligida, “Eshon Ravot” ko‘lida, Bog‘ot tumanida “Qalajiq 
qal’a”, Urganch tumanidagi “Ulli hovli” obyektlarida yangi sayyohlik infratuzilmalari tashkil etildi.

Shu bilan bir qatorda, Urganch halqaro aeroporti binosini zamonaviy halqaro standart talablari hamda 
zarur infratuzilmalarni e’tiborga olgan holda qayta ta’mirlash va moddiy-texnika bazasini mustahkamlash ishlari 
yuksak darajada bajarildi. Yangicha kutib olish va kuzatish terminallari jahon standartlariga javob beradigan 
zamonaviy qulayliklarga ega bo‘ldi. Bu yerda keng va yorug‘ zallarga eng so‘nggi rusumdagi jihozlar o‘rnatildi. 
Ona va bola xonasi, tibbiyot punkti, “Duty free” do‘koni va qahvaxona shular jumlasidandir. Bundan tashqari, 
binoda 200 nafar yo‘lovchi sig‘imiga ega tranzit hamda “VIP” ,“CIP” zallari, sayyohlar uchun maxsus, qulay 
xizmat turi ‒ axborot ofisi tashkil etildi.

Urganch shahridagi Shovot kanali bo‘yida zarur infratuzilmaga ega kemalar to‘xtashi uchun maxsus joylar 
barpo etildi va yangi kemalar sotib olinib ishga tushirildi. Xususan, “Shovot” kanali bo‘yida dam olish maskanlari 
barpo qilindi.

“Tarixiy madaniy meros obyektlarni ta’mirlash va holatini yaxshilash”ga doir 15,2 mln. AQSH dollariga teng 
(5,6 mlrd. so‘m) 39 ta madaniy meros obyektlarini ta’mirlash ishlarini amalga oshirish rejalashtirilgan bo‘lib 
dastur doirasida davlat budjeti mablag‘lari hisobidan jami 19 ta obidada 6,8 mlrd. so‘mlik ta’mirlash va tiklash 
ishlari amalga oshirildi.

Sayyohlar uchun qo‘shimcha obyektlar infratuzilmasini yaxshilash yo‘nalishi bo‘yicha Dastur doirasida 
viloyatda 17,25 km uzunlikdagi optik-tolali kabel o‘tkazilib, 2304 ta internet portlari (216 tasi “Ichan Qal’a” 
majmuasida) o‘rnatildi.

Aeroport, temir yo‘l vokzali hamda “Ichan Qal’a” majmuasi hududida sayyohlik obyektlari va mehmonxo-
nalarda Wi-fi internet zonalari tashkil qilindi.

“Ichan Qal’a” majmuasi hududi, Urganch shahridagi mehmonxonalarga 16 ta terminal va 3 ta bankomatlar 
o‘rnatilib, 5 ta valyuta ayirboshlash shahobchalari faoliyati yo‘lga qo‘yildi [10].

Shuningdek, viloyat turistik infratuzilmalarni rivojlantirishda ayrim hal qilinishi zarur bo‘lgan muammolar 
ham mavjud.

Xususan, mintaqa iqtisodiyoti bo‘yicha iqtisodchi olim, i.f.n., dots. I.S.Abdullayev bilan bo‘lgan suhbatda 
xalqaro turizm bozorida raqobatning rivojlanib borayotganligi, viloyat turizm kompleksida esa rivojlangan mam-
lakatlardagi kabi raqobatbardosh bo‘lgan “besh yulduzli” mehmonxona hamda turistlarga yengil avtomobillarni 
ijaraga beruvchi korxonalarning yo‘qligi soha rivojiga to‘sqinlik qilayotganligi aniqlandi.

Turizm bo‘yicha iqtisodchi olim, i.f.n., dots. F.O.Abdullayev esa, viloyatga tashrif buyurayotgan sayyohlar 
asosan keksalarni tashkil qilayotganligi va bunga sabab viloyatda yoshlarni jalb qiladigan infratuzilmalarning 
yetishmasligi sabab bo‘layotganligini ta’kidlab o‘tdi.

Mintaqaning transport imkoniyatlariga to‘xtaladigan bo‘lsak, bugungi kunda Urganch xalqaro aeropor-
tida Parij, Milan (mavsumda) va Rossiyaning Moskva, Sankt-Peterburg va Volgograd shaharlariga to‘g‘ridan 
to‘g‘ri aviareyslar qatnovi amalga oshirilmoqda [10]. Bundan tashqari, Prezidentimiz Xorazm viloyatiga tashrifi 
mobaynida yaqin yillar ichida “Toshkent-Urganch-Xiva” yo‘nalishida “Afrosiyob” tez yurar poyezdi qatnovi yo‘lga 
qo‘yilishini aytib o‘tdilar. Viloyatning bunday transport salohiyatiga ega ekanligi turizm sohasini rivojiga hissa 
qo‘shadi [11].

Mamlakatimizda turizmni rivojlantirishni mintaqaviy rejalashtirish va boshqarish borasida ham bir qator 
ishlar amalga oshirilmoqda. Jumladan, mamlakat iqtisodiyotining strategik tarmog‘i sifatida turizmni jadal rivoj-
lantirish uchun qulay iqtisodiy va tashkiliy- huquqiy shart-sharoitlar yaratish, hududlarning ulkan turizm salo-
hiyatidan yanada to‘liq va samarali foydalanish, turizm tarmog‘ini boshqarishni tubdan takomillashtirish, milliy 
turizm mahsulotlarini yaratish va ularni jahon bozorida targ‘ibot qilish, turizm sohasida O‘zbekistonning ijobiy 
qiyofasini shakllantirish maqsadida O‘zbekiston Respublikasi Prezidentining “O‘zbekiston Respublikasining 
turizm sohasini jadal rivojlantirishni ta’minlash chora-tadbirlari to‘g‘risida”gi farmoni so‘zimizning isbotidir [2].

Shuningdek, “O‘zbekturizm” Milliy kompaniyasi tugatilib, uning negizida O‘zbekiston Respublikasi Turizmni 
rivojlantirish davlat qo‘mitasi tashkil etildi [10]. Bularning hammasi sohani rejalashtirish va boshqarish asoslarini 
belgilaydi.

Turizmni rivojlantirishda mintaqadagi turistlarning xavfsizligini ta’minlash eng muhim masalalardan biri 
hisoblanadi. Chunki, ularning sayohat xavfsizligi ta’minlanmasa, sayyoh tashrif buyurishdan voz kechadi. Bu 
borada “O‘zbekiston Respublikasining turizm sohasini jadal rivojlantirishni ta’minlash chora-tadbirlari to‘g‘risi-
da”gi PF-4861-sonli Prezident farmonida turizm xizmatlarini tashkil etishda, eng avvalo, turistlar joylashtirila-
digan joylarda, ovqatlanish punktlarida, respublika hududi bo‘ylab harakatlanishda, turizm obyektlariga tashrif-
larni uyushtirishda turistlar va ekskursantlarning hayoti va sog‘lig‘i xavfsizligini ta’minlash bo‘yicha kompleks 
chora-tadbirlarni amalga oshirish vazifalari belgilab berilgan [2].

Yuqoridagi tahlil natijalaridan kelib chiqqan holda Xorazm viloyatida turizm sohasini rivojlantirish istiqbol-
larini belgilash maqsadida SWOT tahlili amalga oshirildi (5-jadval).

5-jadval: Xorazm viloyatida turizm sohasini rivojlantirishning SWOT tahlili
Kuchli tomonlari Kuchsiz tomonlari

1 2

Yil sayin xorijiy va mahalliy sayyohlar tashrifining oshishi Xitoy, koreys, yapon, hind tilida so‘zlashish

Turizmni rivojlantirish bo‘yicha Prezident Farmonining 
qabul qilinganligi

Ekoturizm va rekreatsion turizm infratuzilmalarining yetarli 
darajada rivojlanmaganligi

Imkoniyatlari Xavf-xatar yoki tahdidlari

Agroturizmni rivojlantirish imkoniyatlarining mavjudligi Turizm sohasiga jalb qilinayotgan xorijiy investitsiyalarning 
juda sustligi sabab, turizmni moliyalashtirish

Transport infratuzilmasining yanada rivojlanishining 
kutilishi. Jumladan, “Toshkent-Urganch-Xiva” tez yurar 
poyezdining qatnovi amalga oshirilishining kutilishi

Xalqaro turizm bozorida raqobatning kuchayishi natijasida 
xorijiy sayyohlarning viloyatimizga tashrifi kamayishi 
mumkinligi

X U L O S A  V A  T A K L I F L A R
Viloyatning turizm salohiyati yaqin besh yil ichida sezilarli darajada rivojlangan. Bunga eng asosiy sabab, 

Prezidentimiz boshchiligida hukumat a’zolari, Turizmni rivojlantirish Davlat Qo‘mitasi, viloyat hokimiyati, olimlar, 
soha mutaxassislari va tadbirkorlarning turizm sohasini rivojlantirishga qo‘shayotgan hissalari natijasidir.

Soha rivojiga to‘sqinlik qilayotgan bir qator kamchiliklar mavjud bo‘lib, bu kamchiliklarni quyidagi takliflar 
orqali bartaraf etish tavsiya qilinadi:

● viloyatga tashrif buyurayotgan sayyohlarning ko‘pchilik qismi asosan faqat bir xil davlatlar (Fransiya, 
Germaniya, Italiya, Ispaniya va Yaponiya)dan kelishmoqda. Viloyat turizm sohasini rivojlantirishni 
maqsad qilar ekanmiz, viloyatning turizm salohiyatini katta demografik tuzilishga ega bo‘lgan Xitoy 
va Hindiston kabi mamlakatlarda yanada keng tarzda targ‘ibot- tashviqot qilib, ushbu mamlakatlardan 
keladigan sayyohlar sonini ko‘paytirish kerak;

● viloyatga Xitoy, Yaponiya, Hindiston, Janubiy Koreya mamlakatlaridan tashrif buyurayotgan turistlarga 
mazkur davlatlar tilida so‘zlasha oladigan gidlar yetishmayapti. Shuning uchun, xitoy, yapon, hind, 
koreys tilida so‘zlasha oladigan gidlarni tayyorlash lozim;

● viloyatda turistik resurslar va hududlar mavjudligiga qaramasdan, ulardagi infratuzilmalar haligacha 
rivojlanmagan. Misol uchun, Amudaryo bo‘yida ekoturizm hamda rekreatsion turizmni rivojlantirish 
resurslari borligi aniqlangan, lekin hanuzgacha kerakli infratuzilmalar (mehmonxona, kurort va hokazo) 
barpo qilinmagan. Mazkur muammoga jiddiy yondashgan holda tezkorlik bilan uni hal qilish uchun 
yechim topish kerak;

● viloyatga xos bo‘lgan xususiyatlardan biri qishloq xo‘jaligi sohasi bo‘lib, mazkur yo‘nalishda agrotur-
izmni rivojlantirish uchun barcha imkoniyatlar mavjud. Shuning uchun ham istiqbolda agroturizmni rivoj-
lantirish, buning uchun esa xorij tajribalaridan keng foydalanish maqsadga muvofiqdir;

● viloyatga tashrif buyurayotgan sayyohlar, asosan keksalarni tashkil qilmoqda. Bunga sabab, viloyatda 
yoshlarbop infratuzilmalarning yetishmasligidir. Shuning uchun, viloyatda yoshlarni jalb qiluvchi turistik 
infratuzilmalarni (jumladan, xostel1) yaratish lozim;

● viloyatning turizm kompleksida besh yulduzli mehmonxonaning yo‘qligi yuqori daromadli turistlarning 
vohamizga tashrif buyurishdan bosh tortishiga sabab bo‘lmoqda. Shuning uchun, xorijiy investorlarni 
jalb qilgan holda viloyatda besh yulduzli mehmonxonalarni barpo etish kerak;

● viloyatga tashrif buyurayotgan sayyohlarga qulaylik yaratish maqsadida rivojlangan mamlakatlardagi 
kabi yengil avtomobillarni ijaraga beruvchi korxonalarni tashkil qilish lozim. Bu esa, viloyatning turizm 
jozi-badorligini oshirish bilan birgalikda turistik xizmatlarning ko‘payishiga qulay zamin yaratadi;

● viloyatning turizm salohiyati faqatgina BTT (Butunjahon Turizm Tashkiloti) internet saytida (www.
unwto.org) reklama qilinmasdan, boshqa eng ko‘p kiriladigan internet saytlarda ham reklama qilinsa, 
maqsadga muvofiq bo‘lar edi.

Shuningdek, mintaqada turizm sohasining rivojlanish shartlarini modellashtirish (4-jadval) va modeldagi 
barcha omillarni kompleks tarzda rivojlantirish istiqbolda turizm sohasini rivojlanishi uchun ta’sir qiladigan 
murakkab dastur, metod va yo‘nalishlarni ifodalovchi samarali mintaqa siyosatini shakllantirishga ko‘mak beradi.

